
Dirurik gabeko bankua Bilbon 

Andre Berri emakume elkarteak bultzatuta, duela bost urtetik denboraren bankua izeneko egitasmoa dago martxan Bilbon. 

Asier Alkorta 

Bilbo 

Flori Vicente banku bateko lehendakaria da. Baina ez edonolako bankukoa; Denboraren bankukoa. Egitasmo horren xedea egungo gizarteak esleitzen duen bakardade eta izaera kapitalistatik ihes egitea da. Pertsona batek zerbait egiten dio beste bati, eta hark denbora jakin bat eman behar dio trukean. «Ezertarako balio ez duen inor ez dela existitzen erakutsi nahi dugu. Guztiok gara gai zer edo zer egiteko». Lema horri jarraiki, Flori Vicentek eta berarekin batera, Bilboko La Peña auzoko Andre Berri emakume elkarteak, Denboraren bankua izeneko egitasmoa sortu zuten duela bost urte. 

Hasierara joz gero, 2001. urtean kokatu behar da. Andre Berri Bilboko La Peña auzoko emakume elkarteko kideak Bilbon egin zen kongresu batera joan ziren. Han, Bartzelonako hiritar talde batek Denboraren bankua izeneko ekimena aurkeztu zuen. Bartzelonan izandako emaitza onak proiektua munduan zabaltzera bultzatu zuen taldea. La Peña auzoko emakume elkarteari ideia asko gustatu zitzaion eta 2002. urtean, Bilboko Udaleko herritarrekiko harremanetarako zinegotziaren laguntzarekin, egitasmoa martxan jarri zuten. Beraz, emakume elkarte hori Euskal Herrian aitzindari bilakatu da, proiektu horren egikaritzan. 

Emakume elkarteak kudeatzen badu ere, bi gauza ezberdin direla argi utzi du Vicentek. «Bankuan izena emanda dagoenak ez du zertan emakume elkartean egon; independenteak dira». Egitasmoa martxan hasi zenetik, La Peña auzoko bizilagunak interesa erakusten hasi ziren. «Hasieran jende gutxi geunden baina orain gero eta gehiago gara». Hartu denbora, behar duzunean; eta eman denbora, ahal duzunean da banku berezi honen leloa. «Eguneroko beharrizan txikiak konpontzeko laguntza jasotzen dute banku honetan izena emanda daudenek, trukean partaide bakoitzak bere denbora eskaintzen dio besteei». 

Flori Vicentek bere esperientzia kontatu du bankuaren funtzionamendua azaltzeko. «Nik ez dakit ordenagailuan idazten baina sukaldean oso ona naiz. Bankuko kide bati eska diezaioket apunte batzuk ordenagailuan pasatzeko, trukean, nik, berak nahi duen edozer sukaldatu ahal diot». Bankuaren sekretua bakoitzak nahi duena eskatzea dela dio Florik. «Denok zer edo zer eskatzen badiogu elkarri, denok lan egingo dugu eta hori da gure helburua». 

BAZKIDEAK ETA BEHARRIZANAK. Bazkide guztiak buletin batean eman dute izena. Buletin horretan, bazkideak egiten dakiena eta egiten ez dakiena apuntatzen da; bere telefonoa eta datuak ere hemen biltzen dira. Txosten hori bazkide guztiek dute beren etxeetan. Behar baten aurrean, bazkideak badaki nori eska diezaioken mesedea. Beharrizana asetzen denean, eskatu duenak txeke bat ematen dio mesedea egin dionari. 

Han, lanean emandako denbora zehazten da; gutxieneko denbora ordu erdi da. Paper hori, Denboraren Bankuko idazkariari eman eta hark kontuak eramaten ditu. Txeke funtzioa duten paper horiek, bazkide egiten den momentuan bertan ematen zaizkio bezeroari. 

«Ez dira beharrizan handiak izaten, momentu jakin batean behar den zerbait izan behar da. Eta ikaragarrizko lana ere ez du eskatu behar. Honek auzokideen eta oro har gizakion arteko harremanak hobetzen laguntzen digu». Vicentek behin eta berriz azpimarratu nahi izan du gakoa eskatzea dela. «Baina eskaerak ez dira maiztasun handiarekin egiten. Noizean behin egiten dira, ez egunero. Bestela, abusua litzateke. Inork 10 ordu zorretan baditu, abisua jasotzen du idazkaritzatik». 

PROIEKTUAREN HEDAPENA. Bizilagunen arteko harremanak hobetzea da egitasmoaren helburu bat. «Antzina auzokideen artean zegoen hartu-emana berriro berreskuratu nahi dugu». Baina konfiantza lortzea ez da gauza erraza eta horretarako, denboraren banku honek bazkide guztien artean egiteko ekintza batzuk proposatzen ditu. 

«Noizean behin kafea hartu eta tertulia txikiak antolatzen ditugu eta orduan elkarren arteko konfiantza lantzen dugu. konfiantza beharrezkoa da egitasmo honetan sartzeko eta bazkide egin nahi duenak beste pertsonak ezagutzeko prest egon behar du». Kafe momentu hauetaz gain, urtean pare bat aldiz, bazkari erraldoia antolatzen dute. 

Bazkideen arteko konfiantza handituz doan heinean, Denboraren Bankuak ere mugimendu gehiago izaten du. Momentuz, 35 pertsona inguru daude egitasmoan parte hartzen. Guztiak ez dira La Peña auzokoak. «Batzuk Basaurikoak, San Inaziokoak edo beste lekuren batekoak dira. Guk ez diogu inori ezetz esango. Baina egokiena, auzo bakoitzean denboraren banku bat egotea izango litzateke». 

Apurka-apurka, egitasmoa gero eta arrakasta handiagoa izaten ari da auzokideen artean. Horrela, Andre Berri elkarteak beste denboraren banku batzuk zabaltzen lagundu die beste herrietako bizilagunei. Besteak beste, Gasteizko eta Ermuko denboraren bankuen sorkuntzan zerikusi handia izan du elkarteak. 

Mundu mailan dagoeneko hedatuta dagoen proiektua bada ere, Euskal Herrian oraindik oso gutxi daude. «Gehiago sortu behar ditugu». Asmo horrekin, Andre Berri elkarteak hitzaldiak eskaintzen ditu eskola eta bestelako gune kulturaletan. 

Banku berezi horretan, gutxien ikusten dena dirua da. «Diruarekin erosi ezin diren gauza asko daude; gizakion arteko harremanak esaterako». Hitz horiek esan eta agur esan du Flori Vicentek. Bankuko ateak zabalik utzi ditu. Bazkide egin nahi dutenek, La Peña auzora hurbildu, udaltegiko atea jo eta Florirengatik galdetzea besterik ez dute egin behar. 

 Antoni Balderrei Denboraren bankuko kidea 

«Auzokideen arteko harremanek sakonagoak izan beharko lukete» 

Asier Alkorta 

Bilbo 

Andre Berri emakume elkarteak antolatzen dituen ikastaro batetik atera eta beste hitzaldi batean murgildu aurretik, Denboraren bankuan bizi izandako esperientzia kontatu nahi izan du Antoni Balderreik. 

Noiz sartu zinen egitasmoan? 

Hasiera-hasieratik gustatu zitzaidan Denboraren bankuaren xedea. Egitasmoa zabaldu aurretik ni neu ibili nintzen dena prestatzen. Hiri bateko auzoan bizi direnen arteko harremanek sakonagoak izan beharko luketela uste dut. 

Sartu zinenetik ona laguntza asko eskatu duzu? 

Orain arte ez dut ezer eskatu. Beste batzuei lagundu diet beraien zereginak egiten baina ez dut ezer eskatzeko beharrik izan. 

Ordu asko zor dizute beraz. 

Ez dakit zenbat diren zehatz esateko baina bai, zer edo zer zor didate. Hemendik aurrera dena eskatzen hasiko naiz [kar-kar]. 

Egitasmoan parte hartzen dutenekin konfiantza izan beharko da, ezta? 

konfiantza derrigorrezkoa da. Nik etxeko lanak egiteko laguntza behar badut etxean lagunduko didan norbait sartu beharko da, eta horretarako konfiantza izan behar da. Baina elkar ezagutzeko, bazkariak eta kafe orduak egiten ditugu urtean zehar. 

Hiriko auzo guztietan Denboraren banku bat egon beharko litzatekeela uste duzu? 

Bai. Horrek gauzak hobetuko lituzke eta denok lasaiago ibiliko ginateke. Elkarlana derrigorrezkoa da. Gainera, guztiok laguntza eman eta jasotzen badugu, gauzak askoz errazagoak izango dira. 

 Pilar palomar Denboraren bankuko kidea 

«Denboraren bankuak herri txikietako giroa berreskuratzen du» 

Asier Alkorta 

Bilbo 

Gozogile paregabea da Pilar Palomar. Postreak egiteko gaitasun hori asko estimatzen dute Denboraren bankuko kideek, eta Palomarrek gustuko ez dituen jarduerak egiten laguntzen diote. 

Zer dela-eta eman zenuen izena Denboraren bankuan? 

Oso kontu interesgarria iruditu zitzaidan. Nire bizimodua errazteko aukera nuen, eta laguntza jaso eta ematearekin, gai ez naizen gauzei irtenbidea aurkitzea lortzen dut. 

Zertan eskatzen duzu laguntza eta zertan eman? 

Nik oso gutxi ikusten dut eta zerbait jostea tokatzen zaidanean asko kostatzen zait. Beraz, ordenagailuko lanak eta josteko lanak egiteko laguntza eskatzen dut. Nik gozoak egiten dakit, eta horretan laguntzen diet bankuko kideei. 

Laguntza jasotzea denoi gustatzen zaigu. Ematerako orduan ere jarrera berbera duzu? 

Nik uste zailagoa dela eskatzea laguntzea baino. Laguntza eskatzea gehiago kostatzen da, baina gu oso ondo konpontzen gara. 

Laguntza eman eta eskatu duzu kasuren bat azal dezakezu? 

Behin, kide baten bilobaren urtebetetzea zen, eta tarta egiteko ez zuen astirik. Niri deitu zidan eta nik egin nion. Asko eskertu zidan laguntza hori. Eskatu dudan mesedeen artean, masaje saioak daude. Erlaxatzeko zoragarriak dira, eta kide batek primeran ematen ditu. 

Denboraren Bankua auzokideen arteko harremana lantzeko teknika ona da? 

Antzina auzokideen artean asko laguntzen ziren, baina gaur egun gizarteak bakardadera bultzatzen gaitu, eta horri nolahalako irtenbidea aurkitu behar diogu. Egitasmo hau aproposa da horretarako. 

Pertsonalki zelan sentitzen zara horrelako egitasmoan parte hartzen? 

Ni herri txiki batekoa naiz eta han denok laguntzen diogu elkarri. Hiri bateko auzoetan ere auzokideek elkar laguntza bultzatu behar dute. Denboraren bankuak herriko giroa hirian berreskuratzea lortzen du. 

